Huw Jones siopwr Llangwm yn sir Dinbych, yr hwn oedd yn Jêl Rhuthun am ddyled ac a wnaeth gerdd iddo ei hunan, i’w chanu ar Barnad Bwnc.

1.
Pob dyn diniwed sy yn y byd yn perchen golud gwiwlan,

Clywch mewn agwedd ffraethedd ffri fy hanes i fy hunan;

Rwy’n rhoi cyngor i bob dyn ni wnes-i mo’no erioed fy hun,

Ow! gwnewch chwi goelio er allo ’r un, a hynny yn ddygyn ddigon;

Y neb na cherddo’r bore yn iawn ond cymryd seibiant, llwyddiant llawn,

Fe fydd yn rhedeg tua’r prydnawn, anfuddiol iawn ei foddion.

2.
Finne a fûm yn ifanc gynt yn byw mewn helynt hwylus,

Yn cael gorfoledd ym mhob man a dyddie anrhydeddus;

Mi fûm felly dros ryw hyd heb hidio dim am bethe’r byd,

Yn cael cymdeithion freulon fryd a cheraint i gydchware;

Rhois flode f’amser, dyner dwyn, mewn llan a thre’ a lle a llwyn

I bob rhyw lodes gynnes gŵyn a fydde mwyn i minne.

3.
Ni wnawn-i gyngor mam na thad, ni cheisia-i wad yn wiwdeg,

Gwylltineb natur (dweda’ ar goedd) yn rhydost oedd yn rhedeg;

Rhoes Duw im rad yr Ysbryd Glân neu ddawn awenydd, cynnydd cân;

Lle dyle yn awr bob mawr a mân ei thrin yn wiwlan ole

Rhois-i ’r myfyrdod, hynod hawl, o addoli Duw i ddeilio â diawl;

I Dduw o’r nef dyle pob sawl gydganu mawl â’u gene.

4.
Gwedi hynny rhois fy mryd ar drin y byd yn bowdwr,

Yr oedd fy meddwl i mor llawn, os hapie mi awn yn siopwr;

Mi es yn barchus yn y wlad wrth brynu’n ddrud a gwerthu’n rhad,

Nid oedd undyn yn y wlad mwy ei gariad ar eu geirie; 

Yrŵan rydw-i ’n dallt fy mai, gwael yw’r hap o goelio rhai,

Wrth hyn yr aeth llawer un yn llai, fe â’r llanw yn drai ryw droee.

5.
Fe fedre’r gwragedd loywedd lun addoli dyn meddaledd,

Cwmpeini’r rhain yn siop a gawn mor wynion lawn o rinwedd;

O! mor rhywiog fel yr ŵyn y bydde cant yn dweud eu cwyn,

Deilio’n faith a dal yn fwyn nes darfu ar dwyn amdana’;
Fe fydde llawer llyged llon yn ffario’n braf a phur ei bron;
Pwy goeliase yr hude hon â’i geirie mwynion mo’na’?

6.
Tra bûm-i ’n gallu plesio’r rhain gwnaen’ lyged main o’r mwyna’,

Pan ddarfu’r power yn ddi-wad nhw oedd yn siarad sura’; 

Altro wnaeth eu lliw a’u llun, dim clod i mi ni rodde ’r un

Ond dweud yn unair bod ac un, “O! dyma ddyn diddaioni”;

Yn lle’r hen areth lyweth lân pawb yn taeru o bobtu’r tân

I gyd o’u co’ gan gadw cân, “Fe dyr yn lân y leni”.

7.

Ni waeth pregethu hynny o hyd, tylodedd fyd sy i’m ledio,

O’m ceraint oll a’m ffrindie pêr nid oes mo’u hanner heno;

Yrŵan yr euthum yn dylawd, mor chwerw brudd heb chwaer na brawd,

Mae hynny yn flinder beth i’r cnawd, fy mynd yn wawd yn wiwdeg;

Pob cymydog hoedlog hy a phob cymdoges gynnes gu,

Rhain yn fwynion gynt a fu darfu iddyn’ rydu ar redeg.

8.

Chwi glywsoch sôn am fartsiant gynt fu’n byw mewn helynt hwylus,

Morio bydde dan y glob o beunydd i bob ynys;

Dwad adre’ â llonge i’r lle a phob rhyw wychder gydag e,

Fe fydde’r newydd trwy’r holl dre’ pan gynta’ landie i Lunden;

Cael cwmni ladis wrth ei glun a phawb yn brysio i dendio’r dyn

Heb hidio fawr mo’i wraig ei hun oedd gannaid fun ddigynnen.

9.

Ond wrth drafaelio er maint ei glod, a hyn cyn bod yn rhywyr,

Fe gadd werth ceiniog, dyner dôn, (chwi glywsoch sôn) o synnwyr,

Ac adre’ daeth o yn waetha’ dyn neu’n bur dylawd a drwg ei lun,

Nid oedd o’i ffrindie bod ac un hanes yr un ohonynt;

A’i ladis gwynion a droeson’ draw i gyd o’u lle gan godi llaw,

Mae’n siŵr eu bod mor sur â baw pan aeth i anhylaw helynt.

10.

Fe ddôi merch arall at y dyn a’i wraig ei hun oedd honno,

Wylo wnaeth hi yn fwyn ddi-feth o wir drwstanieth drosto;

Ac wedi hyn o siwrne ddrud fe helie ei aur a’i berle ynghyd,

Fe ddôi’r hen ffrindie gore i gyd trwy gyfion fryd i’w gofio;

Ac adre’ daeth y martsiant mawr at ei briod wiwnod wawr,

Gwnâi hon bob munud ennyd awr yn dyner fawr amdano.

11.

A finne sydd na fedda-i neb a dry mo’i wyneb ata’

Ond mam ’y mhlant sydd imi yn fwyn yn cofio ar dwyn amdana’;

Mae hi fel merch yr emprwr llon oedd gynt yn Rhufen ddinas gron

Yn magu ei thad â llaeth ei bron mewn carchar eigion ogwydd;

Neu’r belican mewn diddan daith sy’n tynnu gwaed, da enwog waith,

I roddi i’w chywion, wiwlon waith, gynhaliaeth helaeth hylwydd.

12.

Mi gofia’ am Job a’i ’mynedd dda, myfi ddiolcha’ yn ffyddlon

Am fy mlinder nos a dydd fel am lawenydd calon;

Noeth y darfu ’y ngeni i’r byd i gael anrhydedd dros ryw hyd

Ac yn y man—on’d gwan ’y myd?—diame’ o’r bywyd yma

Bydd raid cychwyn tua’r llan yn groyw i gyd, yn gry’ a gwan,

Tylawd, cywaethog rywiog ran, i orfedd tan ei yrfa.

13.

Er i mi fod dan flinder beth nid aeth mo’m gobeth heibio,

Nid yw hi—yn glir i Dduw rhof glod—ond bore o’r diwrnod eto;

A’r bore fo’n ddrycinog iawn, gall fod y tywydd, Llywydd llawn,

A’r haul yn felyn tua’r prydnawn yn dyner cawn yn tywynnu;

Fe all yr Arglwydd mewn rhyw bryd er diodde’ blinder caethder cyd

F’amddiffyn i eto a ’mendio ’myd, hoff ennyd, trwy ailffynnu.

14.

Rwy’n gyrru f’annerch i’m hen le mewn modde gole gwiwlan

At fy ngwraig a ’mhlant sydd bur, a’r rhain mewn cur a’m caran’,

A’m holl gymdogion ffraethlon ffri sy’n cofio fyth amdanaf fi

Tan obaith llwyr a’m dagre yn lli’ dof i’w cwmpeini penna’;

Rwy’n rhoi bendithion gwiwlon gant i bob rhyw Gristion fwynion fant

Sy’n rhodio ymhlith ’y ngwraig i a ’mhlant, iawn feddiant, o’r ufudda’.

Ffynonellau

LlGC = BWB 196Aii

Llsgr. LlGC 1238B, 221
Nodiadau

martsiant gynt (pennill 8):  Crynhoir ym mhenillion 8–10 blot yr anterliwt Histori’r Geiniogwerth Synnwyr, gw. Anterliwtiau Huw Jones o Langwm 141–97. Adroddir y stori yn gynnil hefyd mewn cerdd a briodolir i Huw ab Ieuan ap Robert o Ddolgellau, ac a gopїwyd gan Richard Morris o Fôn oddeutu 1718, gw. T.H. Parry-Williams gol., Llawysgrif Richard Morris o Gerddi (Caerdydd, 1931), 161.

merch yr emprwr (pennill 11):  Ymddengys fod Huw Jones wedi camddeall yr hanes. Nid ymherodr Rhufain ond un o’i gynghorwyr a garcharwyd, a gorchmynnodd yr ymherodr na châi neb roi bwyd iddo. Ym maled Bangor 25 (151) adroddir ‘Hanes rhyfeddol am Hên Wr a fu fyw Flwyddyn yngharchar heb un Tammaid o Fara, on llaeth Bron ei Ferch’. Gŵr o’r enw Ifan Thomas a luniodd y faled ac fe’i hargraffwyd yng Nghaernarfon yn 1813. Delweddwyd y tad a’i ferch yn un o luniau enwocaf Rembrandt Peale, ‘The Roman Daughter’ (1811).

1.

Pob Dŷn diniwed sy’n y Bŷd yn Perchen golyd Gwiwlan

Clywch mewn agwedd ffraethedd ffri fy hanes i fy hunan

Rwy’n rhoi Cyngor i bôb Dŷn ni Wnês i mono rioed fy hŷn

Ow Gnewch chwi Goilio er allo’r un a hynu yn ddygun ddigon

Nêb na cherddo yr Bore’n iawn ond Cymryd seibiant llwiddiant llawn

Fe fydd yn rhedeg tu ar Pyrnhawn Anfiddiol iawn i foddion.

2.

Fine a fûm yn Ifangc gunt yn buw mewn helunt hwylus

Yn cael gorfoledd ymhôb man a Dyddiau anrhydeddus

Mi fum fellu dros ryw hyd heb hidio dim am bethe’r Bŷd

Yn cael cymdeithion freulon fryd a cheraint i gŷd chwareu

Rhois flodeu f’amser dyner dwyn mewn llawn a thre a lle a llwyn

I bob rhyw Lodes gynes gwyn a fydde mwun i mine.

3.

Ni wnawn ni gyngor Mam na Thâd ni cheisia i Wâd yn Wiwdeg

Gwylldineb Nattyr dyweda ar goedd yn rhydost oedd yn Rhedeg

Rhoes Duw im râd yr ysbryd glân neu ddawn Awenydd cynydd cân

Lle dyle yn Awr bob mawr a Mân i Thrin yn Wiwlan oleu

Rhois i r Myfyrdod hynod hawl O Addoli Duw i ddeilio a Diawl

I Dduw or Nef Dylâe bob Sawl gŷd ganu Mawl ai Geneu.

4.

Gwedi hynu rhois fy Mrŷd ar drin y Bŷd yn Bowdwr

Yr oedd fy Meddwl i môr llawn os happie mi awn yn Sioppwr

Mi eis yn Barchus yn y wlad wrth Brynu yn ddryd a gwerthu yn Rhad

Nid oedd undynn yn y wlad mwy i gariad ar i Geiriau 

Y Rwan rydw i yn dallt fy mai gwael yw’r happ o goilio rhai

Wrth hynn raeth llawer unyn llai fe ae’r llanw yn drai ryw droue.

5.

Fe fedre’r Gwragedd Louwedd lûn Addol dŷn meddaledd

Cwmpeini rhain yn Siop a gawn mor wnion lawn o rinwedd

O mor rhowiog fel yr wyûn y Bydde cant yn dyweud i cwun

Deilio yn faith a dal yn fwun nes Darfu ar dwyn am dana

Fe fydde llawer llyged llon yn ffario’n Braf a ffyr i bron

Pwy Goiliase hyde hon ai Geirie Mwinion mona.

6.

Tra rouddwn gallu Plesio rhain gwnan lyged main or mwyna

Pen ddarfu’r Power yn ddiwâd nhw oedd yn Siarad Syra 

Altro wnaeth i lliw ai llûn dim clod imi ni rodde’r un

Ond dyweud yn unair bod ac un o dyma ddyn di ddaioni

Yn lle’r hên Areth loweth lân Pawb yn tyuru o bobty’r Tân

I gid oi co gan gadw cân fe dyr yn lân y leni.

7.

Ni waeth Pregethu hynu o hŷd Tylodedd fyd sy im ledio

Om ceraint oll am ffrindie Pêr nid oes moi haner heno

Y Rwan reithym yn dylawd mor chwerw brydd heb chwaer na Brawd

Mae hynu’n flinder beth ir cnawd fy mynd yn wawd yn wiwdeg

Pob cymydog houdlog hu a ffob cymdoges gynes gu

Rhain yn fwinion gynt a fu Darfu yddyn Rhydu ar Redeg.

8.

Chwi glowsoch Sôn am Fartsiant gunt sy yn buw mewn helynt hwylus

Morie bydde dann y Glôb o Beunudd i bôb ynys

Dwad adre a llonge ir lle a ffob rhyw wchder Gidag e

Fe fydde’r Newydd trwy’r holl dre pa gynta landie i lunden

Cael cwmni ladis wrth i Glun a ffawb yn brysio i dendio’r dŷn

Heb hidio fawr moi wraig i hŷn oedd ganad fyn ddi gynen.

9.

Ond wrth drafailio er maint i glod a hynn cyn bod yn rhowyr

Fo gadd werth Ceiniog dyner dôn chwi Glowsoch Sôn o Synwyr

Ac Adre daeth o yn waetha dŷn ne’n byr Dylawd a drwg i lûn

Nid oedd oi ffrindie bod ac un hanes’r un o honynt

Ai ladis Gwnion a drouson draw i gid oi lle gan godi llaw

Mae’n Siwr i bod mor syr a baw Pan aeth hi Anhglaw helynt.

10.

Fe ddoe merch arall att y dŷn ai Wraig i hŷn oedd hono

Wylo wnaeth hi yn fwyn ddifeth o wir ddrwganieth drosdo

Ac wedi hyn o Siwrne ddryd fo helie i Aur ai Berle ynghyd

Fe ddoe’r hên ffridie gore i gid trwy gyfion fryd iw gofio

Ac adre daeth y Martsiant mawr att i Briod wiwnod wawr

Gwnae hon bob mynud enyd Awr yn dyner fawr am dano.

11.

A fine sydd na fedda i neb o dru moi wyneb atta

Ond mam y mlant sydd imi yn fwyn yn cofio ar dwyn am dana

Mae hi fel merch yr Emprwr llon oedd gynt yn Ryf y Ddinas gron

Yn magu thad a llaeth i bron mewn carchar eigion ogwydd

Neu’r Belican mewn diddan daith Sy’n tynu gwaud da enwog waith

I roddi iw chowion wiwlon waith gynhalieth heleth hylwydd.

12.

Mi gofia am Job ai mynedd dda my fi ddiolcha yn ffyddlon

Am fy mlinder nos adydd fel am lawenydd Calon

Noeth a darfu yngeni ir byd i gael anrhydedd dros rûw hyd

Ac yn y man ond gwan y myd diame or Bowyd yma

Bydd raid cochwyn ty ar llan yn Grouw i gyd yn gru a gwan

Tylawd cowaethog rowiog ran i orfedd tan i yrfa.

13.

Er imi fod dan flinder beth nid aeth moym gobeth heibio

Nid iw hi yn glir i dduw rhof Glod ond bore or diwrnod etto

Ar bore fo’n ddrycinog iawn gallfod y towydd llowydd llawn

Ar Haul yn felyn tu’r Pyrnhawn yn dyner cawn yn twnu

Fe all yr Arglwydd mewn rhyw bryd er diodde blinder caethder cŷd

Fy Amddiffin i etto a Mendio myd hoff enyd trwy ail ffynu

14.

Rwy’n gyru’f Anerch im hêb le mewn modde gole gwiwlan

Att fyngwraig a mlant sydd Bŷr a rhain mewn cŷr am caran

Am holl gymdoigion ffraethlon ffri sy’n cofio fyth am dana fi

Tan obeth llwyr am dagre yn lli dof iw cwmpeini Pena

Rwi yn Rhoi Bendithion Gwiwlon gant i bob rhyw Grisdion fwinion fant

Sy’n Rhodio ymlith yngwraig i a mlant iawn feddiant or ufudda.

Teitl yr wynebddalen

Hugh Jones siopwr Llangwm yn Sir ddimbech yr hwn oedd yn Jel Rhythyn am Ddyled ac a wnaeth Gerdd iddo i hunan, Iw chânu ar Barnad Bwngc.

Y testun

Argraffwyd yng Nghaer gan Elizabeth Adams (fl. 1752–66). Gwelir y dyddiad 15 Medi 1756 ym mhennawd y gerdd gyntaf.

Ffynhonnell arall

Llsgr. LlGC 1238B, 22:  Copїwyd rhannau o’r llsgr. gan Dwm o’r Nant a Thwm Ifan yn ystod y ddeunawfed ganrif. Penillion 1–6 yn unig a gofnodwyd. 

